
Діни көшбасшы тұлғасын зерттеудің теориялық мәселелері

Тарихымыздан ғұмырын ислам дінін  насихаттауға арнаған  талай дара тұлғалар өткен. Хазірет, ишан, ахун, абыз (хафиз), молда, қары (қари), имам, мүфти, т.б. атаулармен халық жадында құрметті орын алған діни тұлғалар жайлы ауызша тарих үлгілері мен шежірелер, сол сияқты (кейінгі замандарға қатысты) мерзімді баспасөз бен мұрағат құжаттары қажетті мағлұмат береді. Қазақ топырағында Мәшһүр-Жүсіп Көпейұлы, Наурызбай-хазірет, Ғұмар Қараш сынды ірі діни қайраткерлер өсіп шыққанын мақтанышпен айта аламыз. 

Мамандардың айтуынша, қазіргі заманда секуляризация (зайырлану) процестері бәсеңдеп, жер-жерлерде, керісінше, реисламизация, рехристианизация, т.б., яғни дәстүрлі діндердің немесе жаңа харизматикалық ағымдардың белсенділігі артып жатқаны байқалады [1, с. 258]. Осы жерде ҚР Президенті, Елбасы Н. Назарбаевтың «Қазақстан-2050» Стратегиясы: қалыптасқан мемлекеттің жаңа саяси бағыты» Жолдауында «Жаратушыға деген шынайы сенімді агрессиялық әрі қиратушы фанатизммен алмастыруға жол бермеуіміз керек» деген сөздерінің өзектілігі зор [2].  

XIX ғ. соңы - XX ғ. бас кезі Ресей мұсылмандары үшін исламның тағдыры таразыға түскен күрделі тарихи дәуір болды. Аса қиын саяси-әлеуметтік жағдайда, бір жағынан, модернизация қажеттігі туындаса,  екінші жағынан, отарлық саясатты жүргізуші патша әкімшілігі дінді ашық қудалауға көшті. Сонымен қатар Қазақстанның поликонфессионалдық сипаты қалыптасып, православ, католик, басқа да христиан деноминациялары қоныс аударушылармен бірге өмірге ене бастады. Этностар мен мәдениеттер арасында еріксіз рухани байланыстар орнады. 

Бүгінгі Қазақстанда ислам тарихын зерттеу ғылыми-танымдық әрі қоғамдық практика тұрғысынан аса маңызды. Діни көшбасшы (лидер) тұлғасы қандай болу керек деген сауал көпті алаңдатады. Өздерін «имам», «шейх» деп жариялап жүрген бейресми экстремистік топтар басшыларының саяси келеңсіз әрекеттері мәлім. 

Сол үшін алдымен теорияны білу керек, яғни исламдағы рухани лауазымдар мен мәнсаптар, тарих барысында қалыптасқан арнайы діни мәртебелер, титулдар мәселесін талдау қажет. Ең бастысы «имам», «мүфти», «молла» сияқты кең тараған діни көшбасшы тұлғасын белгілейтін терминдердің мән-мағынасы ашылуы тиіс. Бұл бағытта қасиетті мәтіндер, классикалық теологиялық еңбектер, философиялық-тарихи шығармалар негізге алынады. 

Құран кәрім  (мәселен, қазақ тілінде Халифа Алтай аудармасында, т.б.),  хадистер  (әл Бұхаридің «Сахих» жинағы, т.б.) – іргелі дереккөздер [3]. Діни жетекшілік, рухани өзін-өзі кемелдендірудің баспалдақтары мен жалпы мұсылман адамының тұлғасы мәселесін атақты мұсылман классик ғалымдары мен софылар да көтерген. Қазіргі заманғы отандық теологиялық еңбектер арасынан  Ә. Дербісәлі, Қ. Жолдыбайұлы, М. Исаұлы, Қ. Құрманбаев, Д. Кенжетай, М. Бұлұтай, А. Әділбаев, т.б. авторлардың монографияларын атауға болады [4]. 
Басты категория болып табылатын  «имам» сөзіне келсек, қазіргі таңда Қазақстанда бұл сөз діни лауазым, сол сияқты қызметті білдіреді; ол мешіттің жауапты адамына қолданылады. Мешіттің «бас имамы», «наиб-имамдары» (орынбасарлары) – ресми бекітілген қызметтер (жамағат ұсынып, сосын Қазақстан Республикасы Діни басқармасы тарапынан, Бас мүфтидің шешімімен бекітілген). Сонымен қатар бүгінгі кезде және әрқашанда барлық ислам аймақтарында «имам» деп нақты бір намазды, яғни ұжымдық түрде оқылатын басты ғибадатты (жұма намаздар, т.б.) басқару мақсатында саптың алдында тұратын (яғни имамдық жасайтын)  мұсылман ер адамды атайтыны  белгілі. 

Христиан, басқа белгілі ірі әлемдік конфессиялардан айырмашылығы, исламда ресми лауазымдар, ресми дін басқарушы институт әу бастан қалыптаспағаны (шіркеу иерархиялық құрылымы тәрізді). Классикалық ислам ілімі бойынша дін мамандық та, ресми қызмет те емес.  Осыған байланысты, яғни исламның демократиялық әрі интегралдық рухына сәйкес имамдарды кейде стихиялық түрде қауым өзі таңдап сайлап отырған. Қазір де біздің қоғамда, әсіресек Таяу Шығыс, Пәкістан, т.б. шет елдерде бейресми «имамдар», «шейхтар» бой көрсетіп отыратыны жасырын емес. Оларды ұстаз, басшы ретінде белгілі топтар, жамағаттар таңдап алуы ықтимал. 

Әдетте нақты бір тұрғындар жамағаты (мәхалла, ауыл, қышлақ) намаз және басқа да діни ғұрыптарды атқаруды аманат етіп діннен жақсы хабардар, тақуа, қадірлі адамды (ауыл молдасын немесе білімді ақсақалды) өздері ақылдасып отырып сайлаған. Қазақ даласындағы исламды суреттеген И. Андреев ауыл жамағатының имамы жасы үлкен ақсақал болғанын, ол бес уақыт азан шақырып намазхандарды басқарғаны жайлы қызықты мәлімет келтіреді [5, с. 27]. Осындай шешімді ешқандай ресми инстанция бекітпей-ақ іс жүзінде имамдар халыққа қызмет атқара берген. Жалпы, исламда діни басшыларды сайлау принципі іргелі принциптердің бірі болып  табылады. Ол тіпті формальды түрде болса да барлық жерде сақталуда. 

Сонымен бірге «кімді заңды имам-халиф деп санау керек, оның билігінің мәні неде» деген сұраққа байланысты ислам тарихында қызу саяси пікірталастар өрбіп, бұл мұсылман әлемінің сүнниттер мен шииттерге бөлініп кетуіне негізгі себеп деп танылады [6, с. 298]. Сүннилік ислам бойынша халиф барлық мұсылмандардың әміршісі, ол діни және дүнияуи функцияларды өз қолына шоғырландырады. 

Халиф мұсылман қауымының (іс жүзінде арнайы өкілдерінің) тарапынан сайланады немесе өзінің алдындағы басшының өсиетімен тағайындалуы да мүмкін. Ал шиалар (шииттер) сайлану принципінен бас тартып, рухани лидерлер Құдай Тағаланың таңдаулылары деген ұстаныммен мұсылман әлеміндегі ең жоғарғы билік Хазірет Әлидің әулетінде мұрагерлік негізінде сақталып жалғаса беруге тиіс деп дәлелдеді. Шиалық исламда сонымен қоса имам «илаһи нұр», құпия ілімдерді білуші деп түсіндірілді [7]. 

Исламның Шиа ағымына «жасырын» соңғы имам (он екінші), яғни көптен күтіліп отырған имам «Әл Мәһди» туралы ілім тән. Мәһди (қазақ дәстүрінде «Мәди») жер бетіндегі бұзақылықты тоқтатып, Ақыр заман қарсаңында оралады-мыс; жасырын имам жария болып әлеуметтік әділдікті қайта орнатады. Шиалық идеялар тек Иранда емес, ертерек кезеңдерде қазіргі Өзбекстан, Қазақстан жерлеріне де кең тарады. Шийа-қайсанийа, мүбайдийа, т.б. ілімдері алғашқыда Орталық Азиядағы суфизмге, соның ішінде йассауи іліміне де ықпал еткен [8, 144 б.]. 

Шиалық ислам дәстүрі арқылы аймақта «баб» діни-рухани титулы тарады. Арабшадан аударғанда ол «есік, қақпа» деген мағынаны білдіреді. «Баб» ерте кезде Орталық Азияда исламды таратқан «дінді ашушыларға»,  қасиетті тұлғаларға берілген атақ. Орталық Азия, соның ішінде қазақ діни дәстүрінде ерте кезде «бабтар» ислам әулиелері ретінде зор құрметке ие болған. Олардың ең атақтысы – әулие Арыстан-баб (Салман әл Фарси). Сол сияқты кейінгі ирандық шиизмде «аятолла» (аййаталлаһ) титулы кездеседі. Мағынасы – «Аллаһтың белгісі»; ол күні бүгінге шейін Иранда дінге айрықша еңбек сіңірген, халыққа білімі мен тақуалығымен танымал болған шиит мүджтаһидтеріне берілетін құрметті  атақ [9, с. 45]. 

«Имам» сөзінің этимологиясына оралсақ, арабша «амама», яғни «алдыда тұру» етістігінен шыққан «имам» ұғымы кең мағынада рухани һәм қоғам басшысы, діни көсемді білдіреді. Құран кәримде Аллаһ Тағала Өзіне сенгендерді жер бетінде үстем етіп имам тағайындайтынына уәде береді (Құран кәрим, 28:4). Алайда, бұл терминнің әртүрлі кезеңдерде немесе әрқилы этникалық, географиялық аймақтарда, нақты-тарихи, әлеуметтік, саяси жағдайларға байланысты мағынасы трансформацияға ұшырап аздап өзгеріп отырған. «Имам» сөзі кең және тар мағынада (соңғысы: намазды басқарушы, мешіт жетекшісі) мұсылман қоғамдарында қолданыла берді. 

Ортағасырлық ислам мемлекеттерінде ел басқарып діни және саяси функцияларды қоса атқарған тұлғалар кең мағынадағы «имам» болғанын ескеруіміз қажет. Исламда ұлы имам, ең үлгілі және Алланың Өзі таңдаған дара діни лидер есебінде Мұхаммед пайғамбар саналады. Көзі тірісінде Пайғамбар намазды басқарып, өзі құрған діни қауымның («умма(т)», қаз.«үмбет») және іс жүзінде жаңа мемлекеттің көсемі бола білді. 
Ислам жаңа пайда болған алғашқы ғасырда дін мен саясаттың органикалық синтезі байқалады. Кейін де, ұзақ мерзім ішінде, ислам көптеген мемлекеттерде ресми дін статусында қызмет еткендіктен, сонымен қатар жаугершілік феодалдық замандар ерекшеліктеріне байланысты саяси лидер-имам тұлғасының қажеттігі мен маңызы сақталып келгені белгілі. Әбу Насыр Әл Фараби мұрасында мемлекет басқарушы имам тұлғасына сипаттама берілетіні осыдан [10, с. 213]. 

Шариғатта имам-лидер мәртебесіне лайық адамның халық арасында бірқатар міндеттері айшықталады. Мысалы, ерте исламдық дәуірлерге сәйкес мемлекет (халифат, хандық, әмірлік) заңын халыққа жүргізу; нақты мұсылман қауымы өмірінде пайда болатын әр түрлі даулы мәселелерді шешу, шариғат құқығын қорғау; әскер жабдықтау, қорғанысты қамтамасыз ету; дәулетті мұсылмандарға күші жүретін зекет салығын жинауды ұйымдастыру; жұма мен айт намаздарын оқыту және сол ұжымдық ғибадаттарға жетекшілік ету; жетім-жесір, әлеуметтік әлсіз топтарға  қамқор болу, т.б. 

Ұлы көсем-имамдарге Пайғамбар дүниеден өткеннен кейінгі оның орынбасарлары (арабша «халифа»), мемлекет пен дін тізгінін бірдей ұстап әділдік, тақуалық үлгісін танытқан Әбубәкір, Омар, Осман, Әли халифалар («рашид халифалар»), сол сияқты басқа да рухани ізбасарлар - сахабалар, табииндер, ғұламалар жатқызылады. Ислам авторлары Пайғамбарды көріп соңынан ерген «сахабалар», яғни мұсылмандардың алғашқы буынының саны 100 мыңға дейін жеткізіледі [11, 17 б.]. Таби(ғ)индер – сахабалармен бірге болған немесе жолыққан адамдар. Әрине, олар да діни тұрғыдан үлгілі адамдар. Табиғиндердің ислам дінінің өркендеуіне қосқан үлесі зор деп есептеледі. [12, 84 б.]. Сол сияқты мұсылмандарға үлгі бола білген ұлы тұлғалар, рухани ұстаздар қатарынан Әбу Ханифа, Әл Бухари, Әл Матуриди, Әл Ғазали, Әл Йассауиды атауға болады. 

Имам, яғни кең мағынадағы мұсылман көшбасшысына лайықты адамнан биік тұлғалық қасиеттер талап етіледі. «Имам тұлғасы қандай болу керек» деген сұрақ міндетті түрде исламдағы жалпы адам моделімен тығыз байланыста. Ол үшін исламдық парыздарды, мұсылман адамына қойылатын міндеттерді ескеру қажет. Құран кәримде адам баласының өзі жер бетінде Аллаһтың «орынбасары» (халифасы) ретінде түсірілгені мәлімделеді.  

Сондықтан діни көшбасшы «Лә илляха илля Аллаһ, Мұхаммад расул Аллаһ» деген қасиетті кәлиманы қабылдап аузымен айтып жүрегімен бектікен саналы мұсылман болуы, таухид (бірқұдайшылық) сеніміне берік, исламның фарыздарын мүлтіксіз орындайтын пенделерден іріктеледі. Мұсылман баласы иманнан өрбитін ізгі мінез-құлықтың сипаттарына ие болуы керек. Олар, мәселен, адалдық, шыншылдық, мейірімділік пен кеңпейілділік, кешірімділік, ар-ұжданды сақтау, әдепті, тәртіпті, әділ, т.б. 

Исламда «тақуалық» (тура мағынасы: Құдайдан қорқу) ұғымы арнайы талдауды қажет етеді. Себебі, ислам барлық әлемдік діндер сияқты діни істерде екіжүзділік пен формализмге ұшырамаудан қатты сақтандырады. Сыртқы әдептілік пен білім ғана емес (ол «захир» - сыртқы форма), сонымен қатар және ең маңыздысы ішкі тазалық, ішкі сұлулық пен шынайылық, таза ниет маңызды деп саналады («батин» ұғымы, яғни ішкі, жасырын. Сол сияқты исламда «ихсан» ұғымы, яғни шыншылдық деген де бар). Құран мен Сүннет діндегі екіжүзділікті қатты айыптайды. Мысалы, ғибадат, қайырымдылық істерді Аллаһ үшін емес, өзінің адамдар арасындағы беделі үшін, мақтан, билікке, байлыққа жету мақсатында жасалуы (ол «рийа» деп аталады).  

Әсіресе суфизмде ішкі психология мәселелері қызу талқыланды. Әлбетте, нағыз мұсылман адамы - әдетте арам (харам) мен адал (халал) шекараларын қатты ұстанушы. Исламның интегралдық мәніне сәйкес діни көшбасшы тұлғасы діни ілімдер мен Құран, Хадистен басқа дүнияуи білімдер мен дүние, қоғам, отбасы тіршіліне де немқұрайлы қарамайтын аса білімді, зиялы, үлгілі адам болуы талап етіледі. 

Ислам дінінде мешіттер фитна (бүлік), бос дау-дамайлар мен талас-тартыстар ошағы емес, «бейбітшілік пен тыныштық оазистері» болуы қажет деп көрсетеді доктор Мустафа Муха ат-Таххаи [13, с. 105]. Мұсылман жамағатының өмірінде еш таласқа жол бермеу туралы Әл Бұхариден жеткен мына хадис айғақ бола алады: «Шынында Алланың алдында ең жеккөрінішті адам – ол дауласуға құмар тұратын адам». 

Сөзсіз, имам немесе мұсылман қауымы басшысы тек үлгілі мұсылман болумен шектелмей, аса ауыр жауапкершілікті өзіне арқалайды, себебі ол «әл амрби-л-ма`руфуа ән-нахи ән әл-мункар» («ізгілікті бұйыру, жамандықтан тыю») парызын орындаушы. Діни көшбасшы «дағуат» (яғни дінге шақыру, үгіт-насихат) жүргізуге міндетті. Алайда шынайы исламда діни насихатты бейбіт түрде, көркем сөз арқылы жүзеге асыру талабы қойылады. Құрандағы «Дінде зорлық жоқ» аты аят осыны нұсқайды. 

Имам тұлғасы үшін рухани, адами қасиеттерден басқа да шарттар қойылады: ел алдында танымал болу, жасырын болмау, үйленген, некелі болуы шарт; ерте кезде арабтың құрайыш руынан шығуы құпталды. Сондықтан Орталық Азиядағы діни процестердің алғашқы кезеңдерде «қожалар» деп аталатын араб миссионерлерінен тараған топтар белсенді рөл атқарды [14]. Әдетте аса беделді қожа рулары жергілікті тайпалар мен қауымдарға рухани жетекшілік жасап келді. Сондықтан оларды «маула» деп атады. Арабшадан аударғанда «маула» – «қожайын» мағынасын білдіреді.

 «Маула» кейін парсы, түркі мәдениеттерінде «молла» (қазақша «молда» деп те айтылады) сөзіне ұласты. Яғни «молла» сөзі діни сауаты мол, ғылым мен ағартушылықпен айналысатын діндар тұлғаны білдіреді. Сол сияқты «мүфти» терминін алсақ, бұл сөз «фәтуа» (фетва) сөзімен бір түбірлес. Фәтуа – ол діннің ірі мәселелеріне қатысты шығарылатын үкім, ресми діни шешім. Мүфти деп фәтуа шығаруға білімі мен құзыреті жеткілікті дін ғұламасын атайды. Ислам Шығысы тарихында әдетте саяси билеушілер, әмір-сұлтандардың қасында кеңесші болып, шариғат заңдарының жүзеге асуын қадағалап отыратын теологтарды «мүфти» атаған. 

Кең мағынада мүфтилік -  ол діни сферада терең білімі бар тұлғаны білдіретін термин. Сондықтан, мысалы, XX ғ. бас кезінде өмір сүрген қазақтың діни қайраткері Ғұмар Қарашты «қазақтың алғашқы мүфтиі» деп те атап жүр. Әрине, отаршылдық дәуірлер, сосын жалпы зайырланған қоғамдарда ислам дінінің қызмет ету формалары өзгеріп, ресми институттар, иерархиялық құрылымдар пайда болып жатады. Ресей метрополия ретінде отарланған халықтың үстінен мүфтиат құрып, мүфтиді өз бақылауында ұстап, саяси үстемдігін орнатқысы келді. Осы мақсатта Орынбор мүфтилігі, т.б. институттар құрылғаны белгілі.
1. История религий: В 2 т. – Т. 1. / Под общей редакцией проф. И.Н. Яблокова. – Москва, 2004. 

2. Назарбаев Н.А. «Стратегия «Казахстан-2050»: новый политический курс состоявшегося государства» // http://www.akorda.kz/ru/page/page_poslanie-prezidenta-respubliki-kazakhstan-lidera-natsii-nursultana-nazarbaeva-narodu-kazakhstana
3. Құран кәрим. Қазақша мағына және түсінігі. (Аударған Халифа Алтай). Сахих әл Бухари. (Әт-Тажридус-сарих ли-ахадисәл-жалиъис-сахих). Құрастырған имам Әбуллабас Ахмад ибн Абдуллатифәз-Зүбәйди. –Алматы, 2007. 

4. Дербісәлі, Әбсаттар қажы. Исламның жауһарлары мен жәдігерліктері. – Алматы, 2008. Жолдыбайұлы Қ. Дін мен діл. Алматы, 2010. Исаұлы М., Жолдыбайұлы Қ. Ислам ғылымхалы (ханафи мәзһбабы бойынша). Алматы, 2003. Құрманбаев Қ. Хадис ілімі (тарихы және әдіснамасы). Алматы, 2010.  Кенжетай Д. Түркі ислам философиясының мәні // IV Халықаралық түркология конгресі. Түркістан, 2011. Бұлұтай М. Ата-баба діні. Түркілер неге мұсылман болды? Алматы,  2000. Әділбаев А. Саңлақ сахабалар. Алматы, 2005.

5. Андреев И.Г. Описание Средней Орды киргиз-кайсаков. – СПб., 1796.
6. Петрушевский И.П. Ислам в Иране в VII–XV вв. – Ленинград, 1966. 

7. Ислам. Энциклопедический словарь. – Москва, 1991. С. 
8. Жандарбек, З.З. «Насаб–нама» нұсқалары және түркі тарихы. – Алматы, 2002.  

9. Дорошенко Е.А. Духовенство // Шиитское духовенство в современном Иране. М., 1985.

10. Аль-Фараби. Избранные трактаты. – Алматы, 1994.  

11. Әділбаев А. Саңлақ сахабалар. Алматы, 2005.

12. Құрманбаев Қ. Хадис ілімі (тарихы және әдіснамасы). Алматы, 2010.  

13. Мустафа Муха ат-Таххаи. Личность современного мусульманина. Перевод с арабского. – Киев,  2004.

14. Муминов А.К. Казахские ходжи // Shygys (Восток). – 2004. – № 1. –229-235 с.    

